
ᑐᓴᒐᒃᓴᖅ 
 

NIRB File No.: 11MN034 
 
ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᐊᒡᓂᑯ ᐃᒍᓪ ᒪᐃᓐᔅ ᓕᒥᑎᑦᑯᓐᓂᒃ ᑐᓴᖅᑎᑦᓯᔪᑦ ᑭᖑᓕᕐᒥᒃ 

ᐃᓄᒋᐊᒃᑎᓪᓗᖑ ᐃᓄᐃᑦ ᑲᑎᒪᑎᑕᐅᔾᔪᑎᒋᓚᐅᖅᓯᒪᔭᖓᓐᓅᖓᔪᒥᒃ ᑕᓯᕐᔪᐊᕐᒥ ᒍᓕᑕᕐᕕᓕᐅᕐᕕᒋᔪᒪᔭᖓᓐᓄᑦ 

  

ᐃᖃᓗᒃᑑᑦᓯᐊᖅ, ᓄᓇᕗᑦ – ᐅᑐᐱᕆ 10, 2014 – ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ (NIRB ᐅᕝᕙᓘᓐᓃᑦ 

ᑲᑎᒪᔩᑦ) ᖃᐅᔨᓴᕈᑎᖃᕇᖅᓯᒪᓕᖅᑐᑦ ᐊᒡᓂᑯ ᐱᒍᓪ ᒪᐃᓐᔅ ᓕᒥᑎᑦᑯᑦ ᑕᓯᕐᔪᐊᕐᒥ ᒍᓕᑕᕐᕕᓕᐅᕐᕕᒋᒧᒪᔭᖓᓐᓂᒃ 

(ᑕᓯᕐᔪᐊᕐᒥ ᒍᓕᑕᕐᕕᓕᐅᕐᕕᐅᔪᒪᓂᖓᓐᓄᑦ ᐅᕝᕙᓘᓐᓃᑦ ᐱᓕᕆᐊᕆᔭᒃᓴᐅᔪᒪᔪᒥᒡᓘᓐᓃᑦ) ᑭᖑᓪᓕᕐᒥᒃ 

ᐊᕙᑎᒥᐅᑕᓃᑦᑐᑦ ᐊᒃᑐᖅᑕᐅᓯᒪᖃᓯᐅᔾᔭᐅᑐᐃᓐᓇᕆᐊᖃᕐᓂᖏᓐᓂᒡᓗ ᐅᓂᒃᑳᓕᐊᕕᓂᕐᒥᓂᒡᓗ, ᐊᑐᓕᖁᔭᐅᔪᑦ 

ᐃᓚᖃᓯᐅᑎᓗᒋᑦ, ᐃᓄᓕᕆᔨᑐᖃᒃᑯᑦ ᒥᓂᔅᑕᖓᓄᐊᖅᓯᓯᒪᓕᖅᑐᑦ ᐅᖃᓕᒫᕈᓐᓇᕐᓂᐊᕐᒪᖏᑦ 

ᐃᓱᒪᒃᓴᖅᓯᐅᕈᑎᒋᔪᓐᓇᕐᓂᐊᕐᒪᒋᓪᓗ.  ᐅᖃᓕᒫᑦᓯᐊᓚᐅᖅᓱᓂᔾᔪᒃ ᖃᐅᔨᓴᕈᑎᒋᑦᓯᐊᓚᐅᖅᓱᓂᒋᓪᓗ 

ᐊᕙᑎᒥᐅᑕᓃᑦᑐᓕᒫᑦ ᐊᒻᒪᓗ ᐃᓄᓕᕆᓂᕐᒨᖓᔪᑦ-ᐱᕙᓪᓕᐊᔪᓕᕆᓂᕐᒨᓕᖓᔪᓪᓗ 

ᐊᒃᑐᖅᑕᐅᓯᒪᖃᓯᐅᔾᔭᐅᑐᐃᓐᓇᕆᐊᖃᕐᓂᖏᓐᓂᒃ ᑐᒃᓯᕋᐅᑎᒃᑯᑦ ᐱᓕᕆᐊᕆᔭᐅᔪᒪᔪᖅ, ᑲᑎᒪᔩᑦ 

ᐃᓱᒪᒃᓴᖅᓯᐅᕈᑎᖃᖅᓯᒪᔭᕇᖅᓯᒪᓕᖅᑐᑦ ᑖᓐᓇ ᑕᓯᕐᔪᐊᕐᒥ ᒍᓕᑕᕐᕕᓕᐅᕐᕕᐅᔪᒪᔪᖅ ᑲᔪᓯᒍᓐᓇᕐᓂᕋᐃᓪᓗᑎᒃ 

ᐅᖃᖅᓯᒪᓕᖅᑐᑦ, ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔩᑦ ᑭᖑᓪᓕᕐᒧᑦ ᐃᓄᒋᐊᒃᑎᓪᓗᖑ ᑲᑎᒪᑎᑦᓯᒃᑲᐃᑎᓪᓗᖏᑦ 

ᐅᓂᒃᑳᓕᐊᖃᕕᓂᖏᓐᓃᑦᑐᑦ ᒪᓕᒃᑕᐅᖁᓪᓗᒋᑦ ᒪᓕᒃᑕᐅᔪᒃᓴᓕᐊᕕᓂᖏᑦ.  

 

ᑕᓯᕐᔪᐊᕐᒥ ᒍᓕᑕᕐᕕᓕᐅᕐᕕᐅᔪᒪᓂᖓ ᑐᒃᓯᕋᐅᑎᒋᔭᐅᔪᖅ ᒪᓕᒡᓗᒍ ᑕᐃᒪ ᓴᓇᔭᐅᓂᖃᕋᔭᖅᑐᖅ, ᐅᔭᕋᒃᑕᕐᕕᐅᓗᓂᓗ, 

ᐅᒃᑯᐊᖅᑕᐅᓂᖃᕐᓗᓂᓗ ᐊᒻᒪ ᓴᓗᒻᒪᖅᓴᖅᑕᑕᐅᓗᓂᐅᓇᔭᖅᑐᖅ ᐅᒃᑯᐊᖅᑕᐅᖄᖅᑎᓪᓗᒍ ᑕᓪᓕᒪᑦ (5) ᓄᓇᐅᑉ 

ᖄᖓᓂᑦᑐᑦ ᐊᑕᐅᓯᕐᓗ ᓄᓇᐅᑉ ᐃᑭᐊᖓᓃᑦᑐᕐᓗ ᑲᖏᖅᖠᓂᐅᑉ ᐅᐊᖕᓇᖓᓐᓂ ᐱᖓᓐᓇᖅᐸᓯᐊᓂᒋᐊᖅ. 

ᐅᔭᕋᒃᑕᕐᕕᐅᑦᑕᐅᖅ ᓱᓇᒃᑯᑕᒃᓴᖏᓐᓂᒃ ᓴᓇᒋᐊᖃᕋᔭᕐᒥᔪᑦ ᐃᓚᖃᓯᐅᑎᓗᒍ ᐊᖁᑎᐅᑉ  24 ᑭᓚᒥᑕᓂᒃ 

ᑕᑭᓂᖃᖅᑎᒋᔪᖅ ᐃᑭᖅᑐᓯᒋᐊᖅᑕᐅᔭᕆᐊᖃᕐᓂᐊᕐᓂᖓ ᑲᖏᖅᖠᓂᐅᑉ ᑎᕆᒐᓐᓂᐊᒧᖓᔫᑉ ᐅᔭᕋᒃᑕᕐᕕᐅᓂᐊᖅᑑᑉ 

ᐊᑯᓐᓂᐊᓃᑦᑐᖅ, ᑲᖏᖅᖠᓂᐅᑉ ᑎᖕᒥᔫᖃᕐᕕᐊ ᐊᑐᖅᑕᐅᖃᑦᑕᕋᔭᖅᑐᖅ ᐊᒡᔭᖅᑐᐃᖃᑦᑕᕈᓐᓇᕐᓂᐊᕐᒪᑕ 

ᓱᓇᒃᑯᑖᒃᓴᖏᓐᓄᑦ ᓴᓇᔨᖏᓐᓄᓪᓗ ᐊᐅᓪᓚᖅᑕᕐᕕᐅᖃᑦᑕᕈᓐᓇᕐᓗᓂ ᑎᑭᑦᑕᕐᕕᐅᖃᑦᑕᕈᓐᓇᕐᓗᓂᓗ, ᐅᒥᐊᕐᔪᐊᑉ 

ᓯᑲᐅᖓᓂᒃ ᐊᐃᑉᐊᒃᓴᖃᐃᓐᓇᖃᑦᑕᖃᔭᖅᑐᖅ ᐊᑐᒐᐅᔭᕆᐊᖃᓕᕐᓂᕋᐃᒃᐸᑦ ᐊᖃᑐᐃᓐᓇᐅᖏᓐᓇᕐᓂᐊᕐᓗᓂ ᐊᒻᒪᓗ 

ᐅᖅᓱᖃᐅᑎᐸᐅᔭᒃᑯᕕᒃᓴᓕᐅᕆᐊᖃᕋᔭᕐᒥᔪᑦᑕᐅᖅ ᐃᓕᐅᖃᐃᕝᕕᒃᓴᓕᐅᕐᓗᑎᒡᓗ ᐃᑎᕕᐊᓂ ᐅᒥᐊᕐᔪᐊᒃᑯᑦ 

ᐅᔭᕋᒃᑕᕐᕕᐅᓂᐊᖅᑑᑉ ᓱᓇᒃᑯᑖᒃᓴᖏᓐᓄᑦ ᑎᑭᑦᑕᕐᕕᐅᖃᑦᑕᕈᓐᓇᓛᕐᒪᑕ ᐊᒻᒪᓗ ᑎᖕᒥᔫᒃᑯᑦ ᒍᓕᓂᒃ 

ᑭᒃᐹᕆᒃᑐᓕᐊᖑᓯᒪᔪᓂᒃ ᐊᒡᔭᖅᑐᐃᖃᑦᑕᕋᔭᖅᑐᑦ ᖃᓪᓗᓈᑦ ᓄᓇᖓᓐᓄᑦ ᕿᓪᓕᖅᓴᖅᑕᐅᔪᓐᓇᖃᑦᑕᓛᖁᓪᓗᒋᑦ ᐊᒻᒪᓗ 

ᓂᐅᕕᐊᒃᓴᐅᔪᓐᓇᖃᑦᑕᓚᖁᓪᓗᒋᓪᓗ.  

 

ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ ᖃᐅᔨᓴᕈᑕᐅᒋᐊᙵᕈᑕᐅᓕᓚᐅᖅᓯᒪᔪᖅ ᓄᓇᕘᒥ ᐸᕐᓇᐃᔩᑦ 

ᐸᕐᓇᐅᑎᖏᓐᓃᑦᑐᓂᒃ ᒪᓕᑦᓯᐊᕐᓂᕋᖅᑕᐅᑐᐊᕐᒪᑦ ᔫᓐ, 2011ᖑᑎᓪᓗᒍ.  ᑕᐃᑦᓱᒪᓂᓂ, ᐱᓕᕆᐊᕆᔭᐅᔪᒪᔪᖅ 

ᓯᕗᒻᒧᒋᐊᕈᑕᐅᒋᐊᒃᑲᓐᓂᕈᑕᐅᕙᓪᓕᐊᓕᓚᐅᖅᓯᒪᒧᖅ ᑲᑎᒪᔨᓄᑦ ᕿᒥᕐᕈᐊᔭᐅᓪᓗᓂ ᖃᐅᔨᓴᕈᑕᐅᓪᓗᓂᓗ ᓄᓇᕘᒥ 

ᓄᓇᑕᕐᓂᕐᒥᑦ ᐊᖏᕈᑎᓃᑦᑐᖅ ᐃᓚᖓᑦᑕ ᐃᓚᖓ 12 ᒪᓕᒃᓱᒍ (NLCA), ᐊᒥᓱᐊᖅᑕᖅᓱᑎᒃ ᓄᓇᓕᖕᓄᑦ ᐃᓄᖕᓂᒃ 

ᑲᑎᒪᔭᖅᑐᖃᑎᖃᕆᐊᖅᑐᖅᐸᒃᓱᑎᒃ, ᐅᓂᒃᑳᓕᐊᓂᑦᑐᓅᖓᔪᓂᒃ ᖃᐅᔨᒪᔨᐅᔪᓂᒃ ᑲᑎᒪᖃᑎᖃᖃᑦᑕᖅᓱᑎᒡᓗ ᐃᓄᐃᓪᓗ 

ᑎᒥᒋᔭᐅᔪᓪᓗ ᐃᓚᐅᑎᑕᐅᕕᖃᖅᓯᐊᖅᐸᔪᔪᑦ ᐅᖃᐅᓯᒃᓴᖃᕈᑎᒃ ᑲᑎᒪᔨᓄᑦ ᐅᖃᐅᓯᖃᖅᑎᑕᐅᕕᖃᖃᑦᑕᖅᓯᐊᖅᓱᑎᒡᓗ, 

ᑎᑭᐅᑎᑦᓱᒍ ᑭᖑᓪᓖᑦᑐᒥᒃ ᐃᓄᒋᐊᒃᑎᓪᓗᖑ ᓈᓚᖕᓂᐅᔪᔪᒧᑦ ᑲᖏᖅᖠᓂᕐᒥ ᐊᐅᒡᒍᓯ 21-27, 2014ᒧᑦ.   

 

ᑲᑎᒪᔩᑦ ᓈᓚᓚᐅᖅᓯᒪᔪᑦ ᐃᓄᑐᖃᕐᓂᒃ, ᒪᒃᑯᒃᑐᓂᒃ, ᐊᓯᖏᓐᓂᒡᓗ ᑭᒡᒐᖅᑐᐃᕕᐅᔪᓂᒃ ᑭᕙᓪᓕᕐᒥ 

ᓄᓇᓕᒋᔭᐅᔪᓃᖔᖅᑐᓂᒃ ᓂᕆᐅᒋᔭᖃᕐᓂᕋᖅᓱᑎᒃ ᐃᑲᔫᑕᐅᔪᓐᓇᕐᓂᕋᔭᕐᓂᖓᓂᒃ ᐅᔭᕋᒃᑕᕐᕕᖃᓕᕐᓂᖅᐸᑦ 

ᓴᓇᐅᒐᒃᓴᓄᑦ, ᑕᐃᒪᑦᓯᐊᕐᓗ ᐱᓕᕆᐊᕆᔭᐅᓂᖃᕐᓂᐊᕐᓂᐸᑦ ᓯᕗᓂᒃᓴᑯᑖᖕᒧᑦ ᑭᙳᐃᓇᖃᑦᑕᓛᕈᒥᓇᕐᓂᖓᓂᒃ 

ᑎᖑᕚᕆᔭᐅᔪᒃᓴᖏᓐᓄᑦ. ᑲᑎᒪᔩᑦᑕᐅᖅ ᑐᓴᖅᑎᑕᐅᔪᖕᒥᔪᑦ ᐱᓕᕆᐊᕆᔭᐅᔪᒪᔪᖅ ᐱᓕᕆᐊᕆᔭᐅᓂᐊᕈᓂ 

ᓴᓇᔭᐅᔮᖃᕐᓂᐊᕐᓂᖓᓂᒃ ᐃᓱᒪᒋᖃᓯᐅᔾᔭᐅᓂᐊᕐᓗᑎᒃ ᑮᓇᐅᔭᓕᐅᕐᕕᐅᔪᓐᓇᕐᓂᐊᕐᓂᖓ ᐊᕙᑎᒥᐅᑕᓃᑦᑐᑦ 

ᐊᑕᐅᑦᓯᒃᑯᑦ ᓴᐳᒻᒥᔭᐅᓂᖃᑦᓯᐊᕐᓂᐊᑐᐊᕈᓂᓗ ᐊᒻᒪᓗ ᐃᓄᐃᑦ ᐃᓕᖁᓯᖓ ᐊᒻᒪᓗ ᐃᓄᐃᑦ 

ᐃᓅᓯᖃᑦᓯᐊᖃᑕᐅᔭᕆᐊᖃᕐᓂᖏᓪᓗ ᓄᓇᓕᖕᓂ ᑭᕙᓪᓕᕐᒥᐅᑦ ᐃᓚᖃᓯᐅᑎᖕᒥᓗᒋᓪᓗ, ᓄᓇᕗᒥᐅᓪᓗ ᐊᒻᒪᓗ 

ᑲᓇᑕᒥᐅᑕᓕᒫᓪᓗ.  

  

 

ᑲᑎᒪᔩᑦ ᖃᐅᔨᓴᕈᑎᖃᕇᖅᑲᖅᑎᓪᓗᒋᑦ ᐱᓕᕆᐊᕆᔭᐅᔪᒪᔪᒥᑦ, ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔩᑦ 

ᐃᓱᒪᖃᓯᐅᑎᖃᓚᐅᖅᓯᒪᔪᑦ ᑐᓴᒐᒃᓴᐅᑎᒃᓴᓃᑦᑐᑦ ᐃᓚᖏᓐᓂᒃ ᓯᕗᓪᓕᖅ ᐅᓂᒃᑲᓕᐊᕕᓂᕐᒥᑦᑐᓂᒃ ᑭᖑᓪᓕᕐᒦᑦᑐᓂᒡᓗ 

ᐊᒡᓂᑯᒃᑯᓄᑦ ᖃᐃᑕᕕᓂᕐᓂᑦᑐᓂᒃ, ᐊᒻᒪᓗ ᑎᑎᕋᖅᑕᐅᔪᕕᓂᕐᓃᑦᑐᓂᒡᓗ ᐊᒥᓱᓂᒃ, ᑐᓴᖅᑎᑕᐅᔾᔪᓴᒪᔾᔪᑎᓂᑦᑐᓂᒡᓗ 

ᑭᐅᔭᐅᔪᒪᔾᔪᑎᕕᓂᕐᓂᑦᑐᓂᒡᓗ ᐊᒻᒪᓗ ᑭᖑᓪᓕᕐᓂᒃ ᑲᓇᑕᐅᑉ ᓄᓇᕘᓪᓗ ᒐᕙᒪᒃᑯᖏᓐᓃᖔᖅᑐᕕᓂᕐᓂᒃ ᐊᒻᒪᓗ 

ᕼᐊᒪᓚᒋᔭᐅᔪᓃᖔᖅᑐᕕᓂᕐᓂᒡᓗ, ᑎᒦᑦ ᐃᓄᖕᓄᑦ ᑎᒥᒋᔭᐅᔪᑦ ᓯᓚᑖᒍᖅᓯᒪᒧᓂᒡᓗ ᐃᓄᖕᓃᖔᖅᑐᕕᓂᕐᓂᒡᓗ 

ᖃᐅᔨᓴᕈᑕᐅᓂᖓᓐᓂ ᐱᓕᕆᐊᕆᔭᐅᔪᒪᔪᖅ. ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔩᑦ ᓄᓇᓕᖕᓄᑦ 

ᑭᒡᒐᖅᑐᐃᔨᒋᔭᐅᔭᖅᑐᖅᓯᒪᔪᔪᑦ ᐅᖃᐅᓯᒥᕕᓂᖏᓐᓂᒃ ᐃᓱᒪᒃᓴᖅᓯᐅᕈᑎᖃᑦᓯᐊᓚᐅᖅᓯᒪᖕᒥᔪᑦᑕᐅᖅ, ᑎᑎᕋᖅᓯᒪᔪᓂᒡᓗ 

ᓴᖅᑭᖅᑎᑕᐅᓯᒪᔪᓂᒃ ᐊᒻᒪᓗ ᑲᖏᖅᖠᓂᕐᒥᐅᓪᓗ ᐅᖃᐅᓯᕕᓂᖏᓐᓂᒡᓗ ᑎᒦᑦ ᓯᓚᑖᒎᖅᓯᒪᔪᓪᓗ ᖃᐅᔨᓴᕈᑎᖃᖅᓱᑎᒃ, 

ᓈᓚᒃᐸᓚᐅᖅᓱᑎᒡᓗ ᐅᖃᐅᓯᐅᕙᓪᓕᐊᔪᓂᒃ ᐊᐱᖅᑯᑕᐅᕙᓪᓕᐊᔪᓂᒡᓗ ᐊᕙᑎᑦ ᐱᖓᓱᑦ ᖁᓕᓪᓗ ᐊᕐᕕᓂᓖᓪᓗ 

ᐊᒥᓱᓂᖅᓴᖏᓐᓂᒃ ᐃᓄᖕᓂᒃ ᑲᑎᒪᔨᓄᑦ ᐅᖃᐅᓯᖃᕆᐊᖅᑐᖅᐸᓚᐅᖅᑐᓂᒃ ᐅᓪᓗᓂᒃ ᑕᓪᓕᒪᐃᑦ ᐃᓗᐊᓂ 

ᐃᓄᒋᐊᒃᑎᓪᓗᒍ ᑭᖑᓪᓕᖅᐹᒥᒃ ᐃᓄᖕᓂᒃ ᓈᓚᒋᐊᖅᑐᕐᓇᐅᑎᓪᓗᒍ.   

 

ᑭᖑᓪᓕᖅᐹᒥᑦ ᐃᓄᒋᐊᒃᑎᓪᓗᒍ ᓈᓚᖕᓂᐅᔪᔪᒧᑦ ᑲᑎᒪᓂᐅᔪᔪᒧᑦ ᑐᓴᒐᒃᓴᓕᐊᕕᓂᖅ, ᐃᓚᖃᖅᑐᖅ 

ᓇᐃᒡᓕᒋᐊᖅᑕᐅᓯᒪᔪᒥᑦ, ᐊᑐᐃᓐᓇᐅᔫᒃ ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔩᑦᑕᓴ ᐃᓄᖕᓄᑦ 

ᑐᓴᕿᐊᕐᕕᐅᔪᓐᓇᖁᑎᖃᕐᕕᐊᓂᒃ ᖃᕆᑕᐅᔭᒃᑯᑦ ᐅᓇ ᑐᕌᕈᑎᖓ ᓇᕿᑦᑕᕐᓗᒍ:  

 

http://ftp.nirb.ca/02-REVIEWS/ACTIVE%20REVIEWS/11MN034-AEM%20MELIADINE/2-REVIEW/11-

FINAL%20HEARING%20DECISION/  

 

ᐅᓂᒃᑳᓕᐊᕐᒥᑦ ᐃᓄᒃᑎᑑᓕᖅᑐᖅᑕᐅᔪᒫᖅᑐᖅ ᐊᑐᐃᓐᓇᐅᑎᑕᐅᓛᕆᓪᓗᓂᓗ ᖃᕆᑕᐅᔭᕐᒧᐊᖅᑕᐅᓗᓂᓗ ᐃᓄᖕᓄᑦ 

ᖃᕆᑕᐅᔭᒃᑯᑦ ᑕᑯᒋᐊᕐᕕᒋᔪᓐᓇᕐᓂᐊᖅᑕᖓᓐᓄᑦ ᐊᑐᐃᓐᓇᐅᓕᑐᐊᖅᐸᑦ.  

 

ᑲᑎᒪᔩᑦ ᓴᖅᑭᔮᖅᑎᑦᓯᓂᐊᖅᐳᑦ ᓯᕗᓪᓕᐅᑎᔮᖃᕐᑕᒥᓂᒃ ᓄᓇᕘᒥ ᓄᓇᑖᕐᓂᕐᒧᑦ ᐊᖏᕈᑎᓃᑦᑐᑦ ᓴᐳᒻᒥᒃᓰᔭᕿᐊᖃᕐᓂᖅ 

ᓴᖅᑭᔮᖅᑎᑦᓯᔭᕆᐊᖃᕐᓂᕐᓗ ᐅᓪᓗᒥ ᒫᓐᓇ ᓯᕗᓂᒃᓴᑯᑖᒧᓪᓗ ᓄᓇᕘᒥᐅᑦ ᑲᓇᑕᒥᐅᓪᓗ 

ᐃᓅᓯᖃᑦᓯᐊᖃᑕᐅᔭᕆᐊᖃᕐᓂᖏᓐᓂᒃ, ᐊᑕᐅᑦᓯᒃᑯᑦ ᓴᐳᒻᒥᔭᐅᓂᖃᕐᓂᐊᕐᓗᓂ ᐊᕙᑎᒥᐅᑕᓃᑦᑐᑦ ᓄᓇᕗᑦ 

ᓇᓗᓇᐃᖅᑕᐅᓯᒪᓂᐊᓂᑦᑐᑦ, ᐅᑯᐊ ᐊᑐᓕᖁᔭᐅᓪᓗᐊᖅᓯᒪᔪᑦ: 

 ᐊᒡᓂᑯ ᐃᒍᓪ ᒪᐃᓐᔅ ᓕᒥᑎᑦᑯᑦ ᖃᐅᔨᓴᕈᑎᖃᕆᐊᒃᑲᓐᓂᕆᐊᓖᑦ ᖃᓄᖅ ᐅᔭᕋᒃᑕᕐᕕᒃᓴᖅ 

ᓴᓇᔭᐅᓯᒪᓂᖃᕈᒥᓇᕐᓂᖅᓴᐅᓇᔭᕆᐊᖓᓐᒥᓂᒃ, ᐃᓱᒪᒋᖃᓯᐅᔾᔭᐅᔭᕿᐊᖃᖅᑐᑦ 

ᐊᒃᑐᖅᑕᐅᓯᒪᖃᓯᐅᔾᔭᐅᑐᐃᓐᓇᕿᐊᖃᖅᑐᑦ ᐊᕙᑎᒥᐅᑕᓂᑦᑐᑦ ᖃᐅᔨᒋᐊᖃᑦᑕᕐᓂᐊᕐᓂᕐᒧᓪᓗ 

ᖃᐅᔨᓴᖁᑎᒃᓴᓂᒃ ᑕᒪᒃᑯᐊ ᐅᔭᖃᒃᑕᕐᕕᐅᑉ ᐅᔭᕋᕋᒃᑕᒐᐅᕙᓪᓕᐊᓂᐊᖅᑐᑦ ᐊᒃᑕᕐᕕᒃᓴᕆᓂᐊᒑ 

ᑲᒪᒋᔭᐅᑦᓯᐊᖃᑦᑕᕆᐊᖃᕐᓂᐊᕐᓂᖏᑦ ᐅᔭᕋᒃᑕᒐᐅᔪᕕᓂᓪᓗ ᐅᑎᑖᕐᓇᖅᑐᖅᑕᖃᐅᖅᑐᑦ 

ᓱᓐᓂᖅᐸᓪᓕᐊᓕᙱᒃᑲᓗᐊᕆᐊᖏᓐᓂᒃ ᐃᒪᖅᑕᖃᐅᖅᑐᓄᓪᓗ ᖁᕐᓕᐊᓕᙱᒃᑲᓗᐊᕆᐊᖏᓐᓂᒃ 

ᖃᐅᔨᒋᐊᖅᑕᐅᖏᓐᓇᖃᑦᑕᖁᓪᓗᖏᓪᓗ;   

 ᐊᒡᓂᑯ ᐃᒍᓪ ᒪᐃᓐᔅ ᓕᒥᑎᑦᑯᑦ ᐋᖅᑭᒃᓯᔭᕆᐊᖃᖅᑐᑦ ᐊᑐᓕᖅᑎᑦᓯᔭᕆᐊᖃᖅᑐᓪᓗ 

ᖃᐅᔨᒋᐊᕈᑕᐅᖃᑦᑕᕈᑎᒃᓴᓂᒃ ᐸᓚᐅᒥᔾᔪᑎᒃᓴᓂᒡᓗ ᐅᐊᑦᓯᑦᓯᐊᖃᑦᑕᕆᐊᖃᕐᓂᕐᒥᑦ ᒪᓕᒡᓗᖑ ᐊᓯᐊᒍᖔᕐᓗ 

ᐊᐅᓚᑦᓯᖔᕈᑎᓂᒡᓗ ᐅᒃᐱᕆᔭᐅᔪᓂᒃ ᖃᐅᔨᒋᐊᖃᑦᑕᕐᓂᕐᒥᑦ 

ᐊᒃᑐᖅᑕᐅᓯᒪᖃᓯᐅᔾᔭᐅᖏᓐᓂᖅᓴᐅᔪᓐᓇᖁᓪᓗᖏᑦ, ᑕᐃᑦᓱᒪᓂ ᐅᓪᓗᒥ ᓯᕗᓂᒃᓴᒧᓪᓗ 

ᐊᒃᑐᐃᔪᓐᓇᖅᓂᖃᖅᑐᑦ, ᑐᒃᑐᓂᒃ ᐳᐃᔨᓂᒡᓗ; 

 ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᒃᑯᖏᑦᒪ ᓄᓇᓕᖕᓄᓪᓗ ᑲᑎᒪᖃᑕᐅᖃᑦᑕᖅᑐᑦ ᒐᕙᒪᒃᑯᓐᓃᖔᖅᑐᓪᓗ 

ᐋᖅᑭᒃᓯᒪᔪᖅᑕᖃᕆᐊᖃᖅᑐᖅ ᐊᒡᓂᑯ ᐃᒍᓪ ᒪᐃᓐᔅᑯᑦ ᐃᓚᖃᓯᐅᑎᓗᒋᑦ ᐅᖃᖃᑎᒌᖃᑦᑕᖁᓪᓗᖏᑦ ᓄᓇᒥ 

ᐆᔪᓂᒃ ᑕᕆᐅᒥ ᐆᒪᔪᓂᒃ ᐃᖃᓗᐃᑦ ᐃᖃᓗᒃᑕᖃᓲᓪᓗ ᐃᓚᖃᓯᐅᑎᓗᒋᑦ;  

 ᐊᒡᓂᑯ ᐃᒍᓪ ᒪᐃᓐᔅ ᓕᒥᑎᑦᑯᑦ,  ᐅᖃᖃᑎᖃᕐᓗᑎᒃ ᓄᓇᓕᑦ ᕼᐊᒪᓚᖏᓐᓂᒃ ᒐᕙᒪᒃᑯᓐᓃᖔᖅᑐᓂᒡᓗ 

ᐋᖅᑭᒃᓯᔭᕿᐊᓖᑦ ᐅᖃᖃᓯᖃᒋᒋᐊᖃᑦᓱᑎᒡᓗ  “ᒪᓕᒐᒃᓴᑦ ᐊᖁᒻᒥ” ᐊᖅᑯᑎᒃᑰᒪᖃᑦᑕᕐᓂᐊᖅᑐᑦ 

ᐋᓐᓂᖅᑐᖃᖃᑦᑕᖁᓇᒍ; ᐊᒻᒪᓗ 

 ᐅᔭᕋᒃᑕᕐᕕᖕᒨᖓᔪᓂᒃ ᐃᓄᓕᕆᓂᖅ−ᐱᕙᓪᓕᐊᔪᓕᕆᓂᖅᒥᑦ ᖃᐅᔨᒋᐊᖃᑦᑕᕐᓂᐊᕐᓂᕐᒥᑦ 

ᐋᖅᑭᒃᓯᒪᔪᖅᑕᖃᕆᐊᖃᖅᑐᖅ, ᐃᑲᔪᖃᑕᐅᓗᑎᒃ ᐃᓚᐅᖃᑕᐅᖃᑦᑕᖅᓯᒪᔪᑦ ᐃᓚᖃᓯᐅᑎᓗᒋᑦ ᐊᒡᓂᑯ ᐃᒍᓪ 

ᒪᐃᓐᔅ ᓕᒥᑎᑦᑯᑦ, ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᒃᑯᖏᑦᒪ ᓄᓇᓕᖕᓄᓪᓗ ᑲᑎᒪᖃᑕᐅᖃᑦᑕᖅᑐᑦ 

ᒐᕙᒪᒃᑯᓐᓃᖔᖅᑐᓪᓗ, ᐃᖃᐅᒪᓗᒍ ᑕᒪᒃᑯᐊ ᑐᓴᐅᒪᔭᒃᓴᑦ ᐱᒻᒪᕆᐅᖃᑦᑕᑐᐃᓐᓇᕆᐊᖃᕐᓂᖏᓐᓂᒃ 

ᑭᕙᓪᓕᕐᒧᑦ ᓄᓇᕘᒥᓗ ᐃᓄᓕᕆᓂᖅ−ᐱᕙᓪᓕᐊᔪᓕᕆᓂᖅᒥᑦ ᖃᐅᔨᒋᐊᖃᑦᑕᕈᑎᓄᑦ. 

 

ᑲᑎᒪᔩᑦ ᐆᒥᖓ ᖃᐅᔨᓴᖁᑎᖃᖅᑎᓪᓗᖏᑦ ᐃᑲᔪᖅᑕᐅᔪᒻᒪᕆᐊᓘᓯᒪᔪᑦ ᐊᒥᓱᓄᑦ ᖃᐅᔨᒪᔭᒥᓂᒃ ᐃᓄᐃᑦ 

ᖃᐅᔨᒪᔭᑐᖃᐃᓂᒡᓗ ᖃᐅᔨᒪᖃᐅᖅᑐᓄᓪᓗ.  Tᑲᑎᒪᔩᑦ ᑕᒪᐃᓐᓂᒃ ᖁᔭᓕᓯᒪᕗᑦ ᐃᑲᔪᖃᑕᐅᕙᓚᐅᖅᓯᒪᔪᓂᒃ 

ᐅᑭᐅᓂᒃ ᐱᖓᓱᓂᒃ ᐊᕝᕙᓪᓗᐊᕐᒥᓗ ᑲᑎᒪᔩᑦ ᖃᐅᔨᓴᕈᑎᕕᓂᖓᓐᓄᑦ, ᑭᖑᓪᓖᑦᑐᒥᒡᓗ ᑲᑎᒪᑎᑦᓯᓕᖅᑎᓪᓗᒋᓪᓗ 

ᐅᓂᒃᑳᓕᐊᖓᓐᓄᑦ ᐊᑐᓕᖁᔭᐅᓯᒪᔪᓕᐊᓄᓪᓗ ᓴᖅᑭᔮᖅᑎᑦᓯᒋᐊᒃᑲᓐᓂᖁᑕᐅᓯᒪᕗᑦ 

ᐱᓕᕆᐊᕆᕙᓪᓕᐊᓂᕆᕙᒃᑕᑦᑎᓐᓄᑦ. ᑭᓯᐊᓂᑦᑕᐅᖅ, ᑲᑎᒪᔩᑦ ᑐᓴᐅᒪᖁᔨᕗᑦ ᑲᑎᒪᖃᑕᐅᕙᓚᐅᖅᑐᓂᒃ ᐅᓇ 

ᖃᐅᔨᓴᖁᑕᐅᓂᖓᓐᓂ ᓇᓗᓇᐃᖅᓯᑎᑦᓯᓚᐅᖅᓯᒪᔪᑦ ᑲᑎᒪᔨᓂᒃ ᑲᑎᒪᖃᑕᐅᔭᖅᑐᖅᓯᒪᔪᓂᒡᓗ 

ᐊᒃᓱᕉᑎᖃᖃᑦᑕᕆᐊᖃᕐᓂᕐᒥᓂᒃ ᓄᓇᓕᖕᓄᑦ ᑲᑎᒪᔨᐅᖃᑕᐅᔪᑦ ᐃᓚᐅᖃᑕᐅᔪᓐᓇᓚᐅᑎᓐᓂᖏᓐᓂᒃ, ᐃᓚᖃᓯᐅᑎᓗᒋᑦ 

ᕼᐊᒪᓚᒃᑯᑦ, ᓄᓇᓕᖕᓄᑦ ᐊᖑᓇᓱᒃᑏᑦ ᑲᑎᒪᔨᖏᑦ ᓄᓇᓕᖕᓄᓪᓗ ᑭᒡᒐᖅᑐᐃᔨᒋᔭᐅᔪᓪᓗ, ᒪᓕᒐᓕᕆᔨᐅᖃᑕᐅᔪᓪᓗ, 

ᐃᓚᐅᖃᑕᐅᔪᓐᓇᓚᐅᙱᑦᑐᑦ ᐊᕙᑎᓕᕆᔨᒃᑯᑦ ᑲᑎᒪᔨᖏᑦᑕ ᖃᐅᔨᓴᕈᑎᒋᔭᖓᓐᓄᑦ ᓯᕗᓂᒃᓴᒧᓪᓗ 

ᑕᐃᒪᐃᒃᑲᓐᓂᑐᐃᓐᓇᕆᐊᖃᑲᓛᕐᓂᖓᓄᓪᓗ ᖃᐅᔨᒋᐊᕈᑕᐅᒋᐊᒃᑲᓐᓂᖁᑕᐅᔭᕆᐊᖃᖃᑦᑕᓛᖅᑐᑦ 

ᐃᓕᕆᐊᕆᔭᐅᖃᑦᑕᕆᐊᖃᓕᕐᓂᕋᐃᒃᐸᑕ.  ᖃᐅᔨᒪᓐᓇᓕᖅᑎᓪᓗᖑ ᑕᒪᑐᒪ ᐱᒻᒪᕆᐅᓂᖓᓐᓂᒃ ᐃᓄᐃᓪᓗ 

ᐃᓚᐅᖃᑕᐅᖃᑦᑕᕆᐊᖃᓪᓚᕆᖕᓂᖏᓪᓗ ᐊᑐᓕᖅᑎᑕᐅᑦᓯᐊᖃᑦᑕᕆᐊᖃᕐᓂᖏᓐᓂᒃ 

ᖃᐅᔨᒋᐊᖅᑕᐅᖃᑦᑕᕆᐊᖃᕐᓂᐊᕐᓂᖏᐃᓐᓂᒡᓗ ᐱᓕᕆᐊᕆᔭᐅᖃᑦᑕᓂᐊᖅᑐᑦ  ᑲᑎᒪᔨᓄᑦ ᒪᓕᒃᑕᐅᔪᒃᓴᓕᐊᖏᓐᓃᑦᑐᑦ, 

ᑲᑎᒪᔩᑦ ᐊᔭᐅᖅᑐᐃᔪᒪᔪᑦ ᑕᒪᒃᑯᓂᙵ ᐃᑲᔪᖅᓱᐃᖃᑦᑕᖅᑐᑦ ᑮᓇᐅᔭᓄᑦ ᐃᑲᔪᖅᓱᐃᒋᐊᒃᑲᓐᓂᖃᑦᑕᖁᔨᓪᓗᑎᒃ 

ᐅᖃᐅᓯᖃᖃᑦᑕᖁᔭᐅᓪᓗᑎᒡᓗ ᐊᒃᓱᕉᑕᐅᖃᑦᑕᖅᑐᑦ ᐱᔾᔪᑎᒋᓪᓗᒋᑦ aᑕᓯᕐᔪᐊᕐᒥ ᒍᓕᑕᕐᕕᒃᓴᖃᕐᓂᖓᓂᒃ.   

 

ᐃᓄᓕᕆᔨᑐᖃᒃᑯᑦ ᒥᓂᔅᑕᖓᓐᓄᑦ ᐆᒥᙵ ᐅᓂᒃᑳᒃᓴᓕᐊᕕᓂᕐᒥᑦ ᖃᓄᐃᒃᓴᖏᓐᓂᕈᓂ ᑲᑎᒪᔩᓪᓗ ᐅᖃᐅᓯᖓᓐᓂᒃ 

ᐊᑐᓕᖁᔭᖓᓐᓂᒡᓗ ᑕᓯᕐᔪᐊᕐᒥ ᒍᓕᑕᕐᕕᖃᕈᓐᓇᕐᓂᖓᓐᓂᒃ, ᑲᑎᒪᔩᑦ ᑎᒥᒋᔭᐅᔪᓂᒃ ᓯᕗᓂᒃᓴᒥ 

ᐱᓕᕆᐊᖃᑎᖃᐃᓐᓇᖃᑦᑕᖁᒪᓂᐅᓴᒪᕗᑦ ᓱᓕ ᐋᖂᖅᑭᒃᓱᐃᖃᑎᒋᒍᓐᓇᓛᕐᒪᑕ ᖃᐅᔨᒋᐊᖃᑦᑕᐅᑎᒃᓴᓂᒃ ᑕᓯᕐᔪᐊᕐᒥ 

ᒍᓕᑕᖃᕐᕕᖓᓐᓂ ᒪᓕᒃᑕᐅᔪᒃᓴᓕᐊᖑᓯᒪᒧᓪᓗ ᒪᓕᒃᑕᐅᑦᓯᐊᖃᑦᑕᓛᕈᓐᓇᖁᓪᓗᒋᓪᓗ ᑲᑎᒪᔩᑦ 

ᓇᓗᓇᐃᒃᑯᑕᖏᓐᓂᑦᑐᓂᒃ.   

ᓱᓕᕗᖓ, 

 

 
 

ᐃᓕᓴᐱ ᑯᑉᓚᓐ 

ᐃᒃᓯᕙᐅᑕᓕᒃ  

ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔩᓄᑦ 

 

 

 

ᑐᓴᒐᒃᓴᓕᕆᔩᑦ ᑐᓴᕆᐊᒃᑲᓐᓂᕈᒪᓐᓂᕈᑎᒃ ᖃᐅᔨᒋᐊᕈᓐᓇᖅᑐᑦ : ᕋᐃᔭᓐ ᕕᐅᕆᒥᑦ, ᑐᑭᒧᐊᒃᑎᑦᓯᔨ 

ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔩᓄᑦ 

1-866-233-3033 or rbarry@nirb.ca  

